
MINUTI

KUMITAT MAGĦŻUL TAL‑KAMRA TAD‑DEPUTATI

SEDUTA NRU. 2

It‑Tlieta, 5 ta’ Novembru 2013

Il‑Kumitat iltaqa’ fil‑Kamra tal‑Kumitati fil‑Palazz il‑Belt Valletta fl‑4.10 p.m.

Mr Speaker, l‑Onor. Anġlu Farrugia, ippresjeda.


PREŻENTI

Il‑Ministru għall‑Affarijiet Barranin l‑Onor. George Vella, l‑Onor. Justyne Caruana, l‑Onor. Ryan Callus u l‑Onor. Francis Zammit Dimech.

MINUTI

Il‑Minuti tal-laqgħa numru 1 li saret nhar il-Ġimgħa 25 ta’ Ottubru 2013 kienu konfermati. 

XOGĦOL TAL‑KUMITAT

L-Ispeaker Farrugia ppreżenta lill-Membri tal-Kumitat Magħżul informazzjoni dwar il‑Committee on Standards tal‑House of Commons Ingliża u dwar il‑Commissioner for Standards tal‑Iskozja.

Il-Kumitat Magħżul iddiskuta x’għandha tkun id-definizzjoni ta’ “persuna fil-ħajja pubblika”.  Wara li l-Ministru George Vella ppropona li l-aċċenn għandu jkun fuq il-Membri Parlamentari, il-Kumitat iddiskuta dwar jekk  minbarra lill-Membri Parlamentari - inkluż il-Prim Ministru, il-Ministri u s-Segretarji Parlamentari - din id-definizzjoni għandhiex tkopri wkoll lil kull min għandu position of trust bħalma huma persuni ingaġġati f’segretarjat ta’ ministeru u persuni appuntati fuq bordijiet ta’ xi korporazzjoni partikolarment meta dawn il-persuni jkunu appuntati direttament u mhux wara sejħa u proċess ta’ għażla.  Ġie diskuss ukoll jekk għandhomx jiġu inklużi dawk il-persuni li jkunu eletti f’kariga pubblika bħalma huma l-kunsilliera lokali.

Dwar l-irwol tal-kummissarju, il-Kumitat Magħżul iddiskuta dwar jekk għandux jadotta l-proċedura tal-Kumitat dwar il-Kontijiet Pubbliċi fejn l-Awditur Ġenerali jagħmel rapport u l-kumitat permanenti jagħmel l-investigazzjoni, jew jekk għandux ikun il-kummissarju li jagħmel l-investigazzjoni u jekk jara li jkun hemm prima facie każ, jirreferi l-materja lill-kumitat permanenti.  Ġie suġġerit ukoll li l-kummissarju għandu jkollu s-setgħa li mingħajr ma jxandar ismijiet, jipprovdi gwida u direzzjoni privatament lill-persuni konċernati bil-għan li jippromwovi standards għolja ta’ kodotta.

Il-Kumitat Magħżul iddiskuta jekk il-kummissarju għandux ikollu d-dritt li jirreferi każijiet direttament lill-Kummissarju tal-Pulizija u lill-Kummissjoni kontra l-Korruzzjoni.  Ġie diskuss ukoll jekk il-kumitat għandux ikollu poteri eżekuttivi li jimponi penali jew jekk għandux ikollu biss il-fakultà li jagħmel rakkomandazzjonijiet għall-approvazzjoni tal-Kamra tad-Deputati.  

Il‑Kumitat qabel illi sal‑laqgħa li jmiss għandhom jiġu elenkati dawk il‑punti li dwarhom jidher li jista’ jintlaħaq qbil, ħalli l‑Kumitat ikompli jibni fuqhom fil‑laqgħat ta’ wara.

L‑iSpeaker Farrugia ssuġġerixxa li l‑Kumitat Magħżul jiltaqa’ nhar it‑Tlieta, 26 ta’ Novembru 2013, sabiex tinżamm sessjoni ta’ konsultazzjoni pubblika.  L-iSpeaker Farrugia għadda lill-Membri kopja ta’ korrispondenza li kien irċieva dwar il-materja minn Dr Nazzareno Azzopardi.

Fil‑5.12 p.m. il‑Kumitat aġġorna għal nhar it‑Tlieta, 26 ta’ Novembru 2013, fl‑4.30 p.m.

